
ҒАЛЫМ ЖАЙЛЫБАЙДЫҢ АҚЫНДЫҒЫ

Бүгінгі қазақ поэзиясының бағын ашып, бағасын асырып жүрген көрнекті ақындардың, тұлғалардың қатарында аса дарынды ақын Ғалым Жайлыбай да бар.
Ақын Ғалым адам болмысындағы бекзат қадір-қасиеттеріне ғашық. Ол адалдық, адамдық, тазалық, кісілік, ізгілік сынды мінезді ардақтап, сол ізгі қасиеттерді қастерлеп, іңкәрлікпен, құштарлықпен жырлауға құмар.
Ғалым Жайлыбайдың лирикасы - сан-салалы, көп тақырыпты, орасан зор, ауқымды дүние. Ақынның шығармашылық бетін, қалам қарымын танытатын нәрсенің бірі – азаматтық әуен. Бұл топқа кіретін лирикаларда ақынның немесе оның лирикалық кейіпкерінің өмірге көзқарасы, шынайы махаббаты ерекше танылады. Азаматтық әуенге толы лирикалық өлеңдерінде ақын адамдардың, туған жердің, Отанның бейнесін асқақтата жырлайды, оларды ақынның лирикалық кейіпкері өз жүрегінің шуақты махаббатына шомылдырады.
Ғ.Жайлыбайдың шығармаларында ерекше орын иеленетін Отан туралы отты өлеңдер көп. Бұл өлеңдерде ел мерейін асырған ерлер мен жерлер жайлы терең тебіренеді, өгеше бір ақындық әлемін ашады. 
Ғалым Жайлыбайдың жазған өлеңдерінің бір арналы саласы – арнау өлеңдері. Ол өлеңдерінің негізгі кейіпкерлері – замандастары, туыс-жақындары, бір сөзбен айтсақ өз ортасы. Ғалым Жайлыбай да қазақ поэзиясындағы жақсы дәстүрді жалғастыра отырып арнау өлеңдер жазады. Оның Құнанбайға, Абайға, Ықыласқа, Сәкенге, Әсет Бейсеуовке арнаған өлеңдерінен үлкен құрмет сезіледі. 
 Абай бастаған ұлтымыздың кешегі-бүгінгі ұлылары мен игі жақсыларының ғибратты ғұмырларының өмірлік өнегесі өлеңге көшкен. Негізінен, бұл тақырыпқа қалам тербемеген ақын жоқ. Ғалым болса бұл орайда да өз жолын, өз жөнін тапқан. Олардың ғазиз есімдері қазақ халқына несімен қадірлі екендігін айта отырып, оған бүгінгі ұрпақ ұлықтауға, ұмытпауға тиіс рухани ерліктерін ұштастыра жыр жазған.
 Ақынның абыз Абаймен сырласу жырының қатпары қалың, айтары ақиқат. Ұлы ақынның ұлағатына құлақ аспаған бүгінгі ұрпағының әлі күнге сол баяғы керенау-кербез кесірлі мінезі сол қалпы – сол қазақ екендігін айтып ашынған Ғалым ғұламадан ғибрат алмай, әкенің баласы болуға жарамай жатып ұлы атағына ұмтылғандардың көбейіп кеткендігін ашына айтуы да шынайы шындық.
 Мына бір жыр жолдары да жүрегіңе жақын:
 Аға сұлтан атағы аздық етер,
 Асыл туған атадан Құнанбайға.
 …Құнекеңдей құндысын құныкер ғып,
 Сұлтандарын бұл қазақ ұлтан еткен.
 …Тобықтыдан Құнанбай тумаса егер –
 Құнанбайдан Абай да тумас еді…
 Кеңес заманының керкеткен саясатының кесірінен асылымызды ардақтай алмағанымыз және оның бір Құнанбай ғана емес, күллі Алаш ардагерлеріне қатысты қасіретті тағдыр екенін мегзеген ақынның аталы сөзіне қалай риза болмассың?!..
 Қазаққа берген Құдайдың баба,
 Сыйы едің.
 Қорқыттан қалған қоңыраулы керуен
 Күй едің.
 Тамадан емес, анадан туған абызым –
 Шақадан емес, атадан туған киелім.
 	Бүгінгідей бөлектену, жақсысын өзгеге өгей санап, ортақтастырмау, ағайын арасын алалап, бар қазақтың бір қазақ екенін естерінен шығарған «жүзшілдерге» осындай өнегесі үлгілі сөз арнау бәрімізге Ықыластың қобызындай шерлі күй шертіп, есімізді жиюымызды ескертіп тұр емес пе?!..
 Әйгілі Әсет Найманбайұлы сынды аспандағы аққуға әнін қосқан әншінің өнерін сөзбен сипаттауы да керемет:
 Ән салса ағындаған, арындаған,
 Бұлбұлдай даусы көкте дамылдаған.
 Толған ай толықсытып топқа салып,
 Жорғадай майда қоңыр мамырлаған.
 	Артына әсем ән, өмірлі өлең қалдырған, айтыстың да ақтаңгері Әсеттің өзі де, өнері де мәңгі жасайтыны да жырда әдемі, әрлі, сырлы сөздермен әспеттелген.
 Ал енді «Найзасын жанып намысқа, Қылышын көкке суарған», «оқтаулы мылтық, отты өлеңнің» иесі ер Махамбет туралы ақын толғауы тосын түйін-тұжырымдарымен сүйсіндіретін сүлей жыр.
 Өлмейді Ақын, абайла!
 Махамбет мәңгі Арайна…
 Махамбеттің ерлігін, ақындығын өрнектеген өлеңдер жетіп артылады, алайда жасын жүрек ақынды мәңгілік Арайнаға теңеген тек Ғалым ақын.
 Арманда кеткен Алаш арыстары да ұмыт қалмаған. Ғалымның «Толқындар» деген өлеңі марқасқа ақын Мағжан Жұмабаевтың рухымен сырласу сынды. Ақын қоғам мен адам тағдырын салыстыра әңгімені әріден бастап, ұлтының жазықсыз жазаға ұшыраған ұлы перзенттерінің өздері өлсе де сөздері – ұлтжанды рухтары мәңгі жасайтынын айтуға асыққан.
 Соңғы жылдары Сәкен сынды саңлақ ақын туралы кей-кейде артық-ауыс сыпсың сыни сөздер айтылып қалып жүр. Алайда өлеңімен де, өмірімен де ұлтының – қазағының бақытты болашағы жолында күресіп, жанын пида еткен ардагер азамат, ақиық ақынның мәңгілік ел-жұртының жүрегінде сақталатынын Ғалым жақсы айтқан:
 Ақбоз атты құлатқан жала – керме,
 Магаданға мола іздеп, бара берме!
 Сәкен деген – халқының рухы ғой,
 Рухтарды көмбейді қара жерге…
 Бұл сияқты қазақтың бағына жаралған, ұлтының рухани ұстаздарына айналған небір марқасқа ақын, жазушы, ғалым, азамат-қайраткерлер хақында Ғалым жазған жырлардың бәріне бірдей тоқталу мүмкін емес. Жоғарыда әңгімемізге арқау болған бірсыпыра өлеңдердің сыр-сипатына қарап-ақ талай тағылым алуға болатынына көз жеткіздік. Бір ескеретін жағдай: бұл әшейінгі әдеби мадақ-ода емес, мағынасы терең пәлсапалық толғаулар.
Негізінен, оның өлеңдерінде патриоттық әуен, адамның сертіне беріктігі, қайсар-қайраты айқын сипат алған.
Жалпы, Ғалым Жайлыбайдың арнау жырларына ортақ басты қасиет – ақынның өзі мен кейіпкері арасындағы ара салмақты тең ұстауы, өлең арнаған адамның тасасында қалып қоймай, автордың асқақ рухының биік дәрежеде сақталуы, өлең кейіпкері мен автордың өзара рухани жақындығы, авторлық идеяның шынайы көріністерінің шығармада шашау шықпай ақырына дейін сақталуы.
Ақын Ғ.Жайлыбай  үшін туған жер ұғымы – адамдық идеалының формуласындай. Сондықтан да ол:
…Гүл шағында,
 Демеймін нұр шағында,
 Біздің ауыл Арқада, құм шағында.
 Жетілгенбіз сол құмның құрсағында…деп жырлайды.
Ақын туған жері – оның жанына етене жақын, жымдасып кеткен дүниесі. Яғни мәңгі жырламақ Отаны, Туған жері, оның табиғаты, суреткер қаламынан қалыс қалмақ емес, себебі оның осы құндылықтар төңірегіндегі ұлы сезімдері алғаш шыр етіп, дүниеге келген, «кіндігінің қаны тамған, кір қонын жуған» жері ауылы, ауылындағы ауасынан бастап әрбір көз алдындағы ыстық дүниелерге деген ерекше құрмет сезімімен астасып жатқандай. Ақынның туған жерге арналған толғауларында да сол кішкене жерұйығын албырт жастық жүрегімен құшып сүйіп, асаулықтан бой тартып, байсалды ойды төгер шағында да сол биіктік аясында туған жерінің болашағының қамын жеп алаңдаған көңілін байқайсыз. Бұл жайлы ақын былай деп пікір білдіреді: «Енді ақын қоғамнан тыс адам емес қой. Мысалы гептил туралы көп өлеңдер жаздым. «Киік қашқан» деген поэмам бар. Сол гептилмен бірге қазақтың даласы уланады, ұрпағы азады. «Оның зияны үш мың жылға кетеді» - дейді ғалымдар. Енді бүгін жұртты алдарқатып, оның зияны қаншалықты жоқ дегенмен, шындықты айту керек. Шындық айтылмаса, ертең ұрпағымыз құбыжық болып тууы мүмкін. Гептил төгілген аймақтан жаңағы жанары жәутеңдеген киіктер, аңдар ауып кетті. Қаншасы қырылды. 20-30 жылдың ішінде шөптердің талай түрі азайды. Құдықтардан су қашты. Айдындардан толқын қашты. Мен сол кездері «Жылқы жөтелген жыл» деген мақала, «Киік қашқан» деген поэма жаздым. «Сарыарқа», «Протон құлаған жыл» деген өлең жаздым. Сонда жаңағы поэманың соңы былай бітеді:
Маңып, лағып көші кеткен, киік қашқан заман ақыр
Дала жатыр есі кеткен шала жансар бала жатыр.
Иен даламның еркесі мен ақын қалай сырласады?
Киік қашса өлкесінен
Айдынынан су қашады.
Жерге жасын төгеді аспан
Гептил басқан, уран басқан
Киік қашқан, неге қашқан
Судан қашқан, удан қашқан,
Әй заман-ай құлады ма?
 «Бүгінгі қазақ өлеңдеріндегі ең қымбат, ең қызықты проблемалардың қатарында өзекті екі желіні атар едік. Олар – поэзиямыздағы халықтық рух пен азаматтық әуен, дауыс» [1, 197].
«Азаматтық үн… Жалпы, қай дәуір ақындарын оқысақ та, негізінен өлеңіне өміршең қуат, сөнбес от беріп тұратын тағы да осы азаматтық әуен, ақынның дүниетанымдық позициясы. Оларды ғасырлар қойнауларынан табыстырып, жалғастырып жататын дәстүр өзектері де сол төңіректен туындайды» [1, 143]. 
Қазақстан Жазушылар одағының мүшесі Қуанышбай Құрманғали ақын Ғалым Жайлыбай өлеңдеріндегі азаматтық үн жайлы былай деп пікір білдіреді: «Мына ұстараның жүзіндей болған құбылмалы заманда әдебиет қоғам өмірінен қол үзіп, әлеуметтік мәселелерден шет қалса не болғаны?! Ұлтының жоғын жоқтап, барын базарлап жырға қосу – хас ақынның қастерлі борышы ғой.
 Ақынның атамекені жазиралы Жаңаарқа мен іргелес қара орманды Қарқаралы өңірінде жусан жұпар шашпайтын болған. Себебі Байқоңырдан көкке көтерілген ғарыш кемелері кей-кейде жеріне жетпей осы аймаққа құласа ұлан дала гептаннан уланып, табиғат та, адамдар да жапа шегуде. Осынау оқиға абзал жүректі ақынды неге қайғыртып, қанын қайнатпасын. Құрдасының «уды у қайтарады» дегеніне сеніп араққа аңқасы кеуіп тұратынын ашына өлеңіне қосуы да орынды. Бұл қолдан жасалған апаттың адам баласына тигізген залалын айтудың амалы әрі ақынның тапқырлығына жарқын мысал.
 Ақынның «Жетім құлын» деген өлеңі де осы тақырыппен төркіндес.
 Протонның уынан енесі өлген –
 Көлеңкеде жылайды жетім құлын…
 …Жетім құлын иесі – жесір әйел –
 Өз-өзіне қол жұмсап күйеуі өлген…
 …Жетім құлын қаңғиды әр аулада,
 Жесір әйел жылайды түніменен…
Пәк пейіл, ақ жүрек ақын қара басы емес, дүйім дүние – жалпақ ел – ұлтының ұлы армандарын айтып, осындай ойлы, осындай өрелі өлеңдер жазуға аса асық». [2].
 «Ақын – заманның үні» деген ақындық өнердегі қағиданы бетке ұстаған Ғалым Жайлыбай өз қоғамының бейнесін жасауда. Оның ішкі қыр-сырын ашып көрсетуде әрбір болып жатқан жаңалық ақын назарынан тыс қалмайды. Сол құбылыстарды бірде элегиялық сарынға беріліп, мұңын шаға жырласа, енді бірде еңсесін жоғары ұстап, төске өрлегенін көреміз.
Қазір Қазақстан Жазушылар одағы төрағасының бірінші орынбасары қызметін абыроймен атқарып жүрген Халықаралық «Алаш» әдеби сыйлығының иегері Ғ.Жайлыбайдың алар асулары әлі алда. 

